
ChinnamastAdhyAnam

ಛಿನ್ನಮಸ್ತಾಧ್ಯಾನಂ

1.ಪ್ರತ್ಯಾಲೀಢಪದಾಂ ಸದೈವ ದಧತೀಂ ಛಿನ್ನಂ ಶಿರಃ ಕರ್ತ್ರಿಕಾಂ
ದಿಗ್ವಸ್ತ್ರಾಂ ಸ್ವಕಬಂಧಶೋಣಿತಸುಧಾಧಾರಾಂ ಪಿಬಂತೀಂ ಮುದಾ .

ನಾಗಾಬದ್ಧಶಿರೋಮಣಿಂ ತ್ರಿನಯನಾಂ ಹೃದ್ಯುತ್ಪಲಾಲಂಕೃತಾಂ
ರತ್ಯಾಸಕ್ತಮನೋಭವೋಪರಿ ದೃಢಾಂ ವಂದೇ ಜಪಾಸನ್ನಿಭಾಂ .. 1..

2.ದಕ್ಷೇ ಚಾತಿಸಿತಾ ವಿಮುಕ್ತಚಿಕುರಾ ಕರ್ತ್ರೀಂ ತಥಾ ಖರ್ಪರಂ .

ಹಸ್ತಾಭ್ಯಾಂ ದಧತೀ ರಜೋಗುಣಭವಾ ನಾಮ್ನಾಪಿ ಸಾ ವರ್ಣಿನೀ ..

ದೇವ್ಯಾಶ್ಛಿನ್ನಕಬಂಧತಃ ಪತದಸೃಗ್ಧಾರಾಂ ಪಿಬಂತೀ ಮುದಾ .

ನಾಗಾಬದ್ಧಶಿರೋಮಣಿರ್ಮನುವಿದಾ ಧ್ಯೇಯಾ ಸದಾ ಸಾ ಸುರೈಃ .. 2..
ಪ್ರತ್ಯಾಲೀಢಪದಾ ಕಬಂಧವಿಗಲದ್ರಕ್ತಂ ಪಿಬಂತೀ ಮುದಾ .

ಸೈಷಾ ಯಾ ಪ್ರಲಯೇ ಸಮಸ್ತಭುವನಂ ಭೋಕ್ತುಂ ಕ್ಷಮಾ ತಾಮಸೀ ..

ಶಕ್ತಿಃ ಸಾಪಿ ಪರಾತ್ಪರಾ ಭಗವತೀ ನಾಮ್ನಾ ಪರಾ ಡಾಕಿನೀ .

ಧ್ಯೇಯಾ ಧ್ಯಾನಪರೈಃ ಸದಾ ಸವಿನಯಂ ಭಕ್ತೇಷ್ಟಭೂತಿಪ್ರದಾ .. 3..

2.ಭಾಸ್ವನ್ಮಂಡಲಮಧ್ಯಗಾಂ ನಿಜಶಿರಶ್ಛಿನ್ನಂ ವಿಕೀರ್ಣಾಲಕಂ .

ಸ್ಫಾರಾಸ್ಯಂ ಪ್ರಪಿಬದ್ಗಲಾತ್ಸ್ವರುಧಿರಂ ವಾಮೇ ಕರೇ ಬಿಭ್ರತೀಂ ..

ಯಾಭಾಸಕ್ತರತಿಸ್ಮರೋಪರಿಗತಾಂ ಸಖ್ಯೌ ನಿಜೇ ಡಾಕಿನೀ-
ವರ್ಣಿನ್ಯೌ ಪರಿದೃಶ್ಯಮೋದಕಲಿತಾಂ ಶ್ರೀಛಿನ್ನಮಸ್ತಾಂ ಭಜೇ .. 4..

3.ಸ್ವನಾಭೌ ನೀರಜಂ ಧ್ಯಾಯಾಮ್ಯರ್ಧಂ ವಿಕಸಿತಂ ಸಿತಂ .

ತತ್ಪದ್ಮಕೋಶಮಧ್ಯೇ ತು ಮಂಡಲಂ ಚಂಡರೋಚಿಷಃ .. 5..
ಜಪಾಕುಸುಮಸಂಕಾಶಂ ರಕ್ತಬಂಧೂಕಸನ್ನಿಭಂ .

ರಜಸ್ಸತ್ವತಮೋರೇಖಾಯೋನಿಮಂಡಲಮಂಡಿತಂ .. 6..

ತನ್ಮಧ್ಯೇ ತಾಂ ಮಹಾದೇವೀಂ ಸೂರ್ಯಕೋಟಿಸಮಪ್ರಭಾಂ .

ಛಿನ್ನಮಸ್ತಾಂ ಕರೇ ವಾಮೇ ಧಾರಯಂತೀಂ ಸ್ವಮಸ್ತಕಂ .. 7..

ಪ್ರಸಾರಿತಮುಖೀಂ ದೇವೀಂ ಲೇಲಿಹಾನಾಗ್ರಜಿಹ್ವಿಕಾಂ .

ಪಿಬಂತೀಂ ರೌಧಿರೀಂ ಧಾರಾಂ ನಿಜಕಂಠವಿನಿರ್ಗತಾಂ .. 8..

ವಿಕೀರ್ಣಕೇಶಪಾಶಾಂ ಚ ನಾನಾಪುಷ್ಪಸಮನ್ವಿತಾಂ .

ದಕ್ಷಿಣೇ ಚ ಕರೇ ಕರ್ತ್ರೀಂ ಮುಂಡಮಾಲಾವಿಭೂಷಿತಾಂ .. 9..

ಛಿನ್ನಮಸ್ತಾಧ್ಯಾನಂ

ದಿಗಂಬರಾಂ ಮಹಾಘೋರಾಂ ಪ್ರತ್ಯಾಲೀಢಪದೇ ಸ್ಥಿತಾಂ .

ಅಸ್ಥಿಮಾಲಾಧರಾಂ ದೇವೀಂ ನಾಗಯಜ್ಞೇಪವೀತಿನೀಂ .. 10..

ರತಿಕಾಮೋಪರಿಷ್ಠಾಂ ಚ ಸದಾ ಧ್ಯಾತಾಂ ಚ ಮಂತ್ರಿಭಿಃ .
ಸದಾ ಷೋಡಶವರ್ಷೀಯಾಂ ಪೀನೋನ್ನತಪಯೋಧರಾಂ .. 11..

4.ವಿಪರೀತರತಾಸಕ್ತೌ ಧ್ಯಾಯಾಮಿ ರತಿಮನ್ಮಥೌ .

ಶಾಕಿನೀವರ್ಣಿನೀಯುಕ್ತಾಂ ವಾಮದಕ್ಷಿಣಯೋಗತಃ .. 12..
ದೇವೀಗಲೋಚ್ಛಲದ್ರಕ್ತಧಾರಾಪಾನಂ ಪ್ರಕುರ್ವತೀಂ .

ವರ್ಣಿನೀಂ ಲೋಹಿತಾಂ ಸೌಮ್ಯಾಂ ಮುಕ್ತಕೇಶೀಂ ದಿಗಂಬರಾಂ .. 13..

ಕಪಾಲಕರ್ತ್ರಿಕಾಹಸ್ತಾಂ ವಾಮದಕ್ಷಿಣಯೋಗತಃ .
ನಾಗಯಜ್ಞೇಪವೀತಾಢ್ಯಾಂ ಜ್ವಲತ್ತೇಜೋಮಯೀಮಿವ .. 14..

ಪ್ರತ್ಯಾಲೀಢಪದಾಂ ವಿದ್ಯಾಂ ನಾನಾಲಂಕಾರಭೂಷಿತಾಂ .

ಸದಾ ದ್ವಾದಶವರ್ಷೀಯಾಂ ಅಸ್ಥಿಮಾಲಾವಿಭೂಷಿತಾಂ .. 15..

ಡಾಕಿನೀಂ ವಾಮಪಾರ್ಶ್ವೇ ತು ಕಲ್ಪಸೂರ್ಯಾನಲೋಪಮಾಂ .

ವಿದ್ಯುಜ್ಜಟಾಂ ತ್ರಿನಯನಾಂ ದಂತಪಂಕ್ತಿಬಲಾಕಿನೀಂ .. 16..

ದಂಷ್ಟ್ರಾಕರಾಲವದನಾಂ ಪೀನೋನ್ನತಪಯೋಧರಾಂ .

ಮಹಾದೇವೀಂ ಮಹಾಘೋರಾಂ ಮುಕ್ತಕೇಶೀಂ ದಿಗಂಬರಾಂ .. 17..

ಲೇಲಿಹಾನಮಹಾಜಿಹ್ವಾಂ ಮುಂಡಮಾಲಾವಿಭೂಷಿತಾಂ .

ಕಪಾಲಕರ್ತ್ರಿಕಾಹಸ್ತಾಂ ವಾಮದಕ್ಷಿಣಯೋಗತಃ .. 18..
ದೇವೀಗಲೋಚ್ಛಲದ್ರಕ್ತಧಾರಾಪಾನಂ ಪ್ರಕುರ್ವತೀಂ .

ಕರಸ್ಥಿತಕಪಾಲೇನ ಭೀಷಣೇನಾತಿಭೀಷಣಾಂ .

ಆಭ್ಯಾಂ ನಿಷೇವ್ಯಮಾಣಾಂ ತಾಂ ಕಲಯೇ ಜಗದೀಶ್ವರೀಂ .. 19..

ಇತಿ ಛಿನ್ನಮಸ್ತಾಧ್ಯಾನಂ ..

